
RAQAMLI IQTISODIYOT: MOHIYATI, 
XUSUSIYATLARI VA O‘ZBEKISTONDAGI 
RIVOJLANISH TENDENSIYALARI
Sultonov Shahzod Shavkat o‘g‘li
Osiyo Xalqaro Universiteti
Iqtisodiyot kafedrasi o‘qituvchisi

Annotatsiya. Raqamli iqtisodiyotning nazariy mohiyati, uning o‘ziga xos xususiyatlari va asosiy tarkibiy 
qismlari yoritilgan. Raqamli iqtisodiyot tushunchasining evolyutsiyasi tahlil qilinib, uni an’anaviy iqtisodiyotdan 
farqlovchi belgilar aniqlangan. Shuningdek, O‘zbekistonda raqamli iqtisodiyotni rivojlantirishga qaratilgan 
davlat siyosati, xususan, “Raqamli O‘zbekiston – 2030” strategiyasining asosiy yo‘nalishlari ko‘rib chiqilgan. 
Tadqiqot natijasida mamlakatda raqamli transformatsiya jarayonini jadallashtirish bo‘yicha amaliy takliflar ishlab 
chiqilgan. Tadqiqotning ilmiy yangiligi raqamli iqtisodiyot xususiyatlarini milliy iqtisodiyot kontekstida tizimli tahlil 
qilishdan iborat.

Kalit so‘zlar: raqamli iqtisodiyot, raqamlashtirish, axborot-kommunikatsiya texnologiyalari, raqamli 
transformatsiya, elektron tijorat, platforma iqtisodiyoti, innovatsiya, “Raqamli O‘zbekiston – 2030”.

Аннотация. Раскрыты теоретическая сущность цифровой экономики, её отличительные 
особенности и основные структурные компоненты. Проанализирована эволюция понятия «цифровая 
экономика» и выявлены признаки, отличающие её от традиционной экономики. Также рассмотрены 
направления государственной политики Узбекистана по развитию цифровой экономики, в частности 
основные положения стратегии «Цифровой Узбекистан – 2030». По результатам исследования 
разработаны практические предложения по ускорению процесса цифровой трансформации в стране. 
Научная новизна исследования заключается в системном анализе особенностей цифровой экономики в 
контексте национальной экономики.

Ключевые слова: цифровая экономика, цифровизация, информационно-коммуникационные 
технологии, цифровая трансформация, электронная коммерция, платформенная экономика, инновации, 
«Цифровой Узбекистан – 2030».

Abstract. The theoretical essence of the digital economy, its distinctive features, and its main structural 
components are examined. The evolution of the concept of the digital economy is analyzed, and the key 
features that distinguish it from the traditional economy are identified. The main directions of Uzbekistan’s state 
policy on the development of the digital economy, particularly the key provisions of the “Digital Uzbekistan 
– 2030” Strategy, are also considered. Based on the research findings, practical proposals for accelerating 
the digital transformation process in the country are developed. The scientific novelty of the study lies in the 
systematic analysis of the characteristics of the digital economy in the context of the national economy.

Keywords: digital economy, digitalization, information and communication technologies, digital 
transformation, e-commerce, platform economy, innovation, “Digital Uzbekistan – 2030”.

K I R I S H
Jahon iqtisodiyotida axborot-kommunikatsiya texnologiyalarining jadal rivojlanishi natijasida yangi 

iqtisodiy uklad – raqamli iqtisodiyot shakllanmoqda. Ishlab chiqarish, taqsimot, almashuv va iste’mol 
jarayonlarining raqamli platformalar orqali amalga oshirilishi, katta ma’lumotlar (big data), sun’iy intellekt, 
internet tijorati va mobil texnologiyalarning kundalik xo‘jalik hayotiga chuqur singib borishi mavzuning 
dolzarbligini belgilaydi. Iqtisodchi olimlar ta’kidlaganidek, jahon iqtisodiyoti ikkinchi mashina asri deb 
nomlangan texnologik o‘zgarishlar bosqichiga kirgan bo‘lib, bunda raqamli texnologiyalar mehnat unumdorligi 
va iqtisodiy o‘sishning asosiy omiliga aylanmoqda [3]. Iqtisodiy hamkorlik va taraqqiyot tashkiloti (OECD) 
ham raqamli transformatsiyani o‘lchash va uning iqtisodiy ko‘rsatkichlarini tahlil qilish zarurligini alohida 
ta’kidlaydi [4]. Ushbu jarayonlar nafaqat rivojlangan, balki rivojlanayotgan mamlakatlar, jumladan, O‘zbekiston 
iqtisodiyoti uchun ham strategik ahamiyatga ega.

Tadqiqotning obyekti sifatida raqamli iqtisodiyot va uning milliy iqtisodiyotdagi namoyon bo‘lish shakllari 
olingan. Tadqiqot predmeti – raqamli iqtisodiyotni shakllantirish va rivojlantirishga qaratilgan iqtisodiy 
munosabatlar hamda davlat siyosati mexanizmlaridir. O‘zbekistonda bu yo‘nalishdagi davlat siyosati ilk bor 
Prezidentning 2018-yildagi qarori bilan strategik jihatdan belgilab qo‘yilgan edi [6]. Tadqiqotning maqsadi raqamli 
iqtisodiyotning nazariy mohiyati va xususiyatlarini ochib berish, shuningdek, O‘zbekistonda uning rivojlanish 
tendensiyalarini tahlil qilishdan iborat. Ushbu maqsadga erishish uchun quyidagi vazifalar belgilandi: raqamli 
iqtisodiyot tushunchasining evolyutsiyasini o‘rganish; uni an’anaviy iqtisodiyotdan farqlovchi xususiyatlarni 
aniqlash; O‘zbekistondagi raqamli transformatsiya jarayonlarini tahlil qilish; amaliy taklif va tavsiyalar ishlab 
chiqish.

M A V Z U G A  O I D  A D A B I Y O T L A R  S H A R H I
Raqamli iqtisodiyot tushunchasi ilmiy muomalaga ilk bor kanadalik olim D. Tapskott tomonidan 1996-yilda 

chop etilgan “The Digital Economy: Promise and Peril in the Age of Networked Intelligence” asarida kiritilgan 
bo‘lib, muallif ushbu tushuncha orqali axborot texnologiyalari asosida shakllanayotgan yangi iqtisodiy tizimni 
tavsiflagan [1]. Keyinchalik R. Bukt va R. Xiks o‘zlarining tadqiqotlarida raqamli iqtisodiyot tushunchasini 
konseptual jihatdan kengaytirib, uni “asosiy” (raqamli sektorning o‘zi), “keng” (raqamli xizmatlar) va “umumiy” 
(raqamlashtirilgan barcha iqtisodiy faoliyat) darajalarga ajratganlar [2]. E. Brinyolfsson va E. Makafi esa raqamli 
texnologiyalarning ishlab chiqarish kuchlariga ta’sirini “ikkinchi mashina asri” konsepsiyasi orqali tavsiflab, 
raqamli inqilobning sanoat inqilobi bilan ahamiyat jihatidan tenglashtirilishi mumkinligini asoslaganlar [3]. Ushbu 
yondashuvlar raqamli iqtisodiyotni o‘lchash va tahlil qilishda metodologik asos sifatida keng qo‘llanilmoqda.

Xalqaro statistika hamjamiyati doirasida OECD raqamli transformatsiyani o‘lchashning metodologik 
asoslarini ishlab chiqib, mavjud ko‘rsatkichlar tizimini yanada takomillashtirish yo‘nalishlarini belgilagan [4]. 
BMTning Iqtisodiy va ijtimoiy ishlar departamenti (UN DESA) esa 2001-yildan buyon har ikki yilda bir marta 
Elektron hukumat rivojlanish indeksi (EGDI) orqali mamlakatlarning raqamli hukumat sohasidagi yutuqlarini 
baholab bormoqda [5]. Mahalliy iqtisodchi olimlarimiz ishlarida ham raqamli iqtisodiyot masalalari keng 
yoritilgan. Jumladan, G‘. M. Porsaev, B. Sh. Safarov va D. Q. Usmonova o‘zlarining “Raqamli iqtisodiyot asoslari” 
darsligida mavzuning nazariy-uslubiy asoslarini tizimlashtirganlar [10], M. J. Xusnidinova esa O‘zbekistonning 
EGDI bo‘yicha ko‘rsatkichlarini xalqaro taqqoslash asosida tahlil qilib, mamlakatimizning “juda yuqori EGDI” 
guruhiga qo‘shilganini ko‘rsatgan [11]. Shu bilan birga, mavjud tadqiqotlarni raqamli iqtisodiyot xususiyatlarining 
O‘zbekiston sharoitidagi namoyon bo‘lish o‘ziga xosligi, ayniqsa, milliy strategik va me’yoriy-huquqiy hujjatlar 
kontekstidagi tizimli tahlillar bilan yanada boyitish imkoniyatlari mavjud bo‘lib, bu ushbu tadqiqotning ilmiy 
ahamiyatini oshiradi.

T A D Q I Q O T  M E T O D O L O G I YA S I
Tadqiqot jarayonida umumilmiy bilish usullari, jumladan, mantiqiy tahlil va sintez, induksiya va deduksiya, 

tizimli yondashuv, shuningdek, qiyosiy tahlil usullaridan foydalanildi. Raqamli iqtisodiyot tushunchasining 
evolyutsiyasini o‘rganishda tarixiy-mantiqiy yondashuv, uning xususiyatlarini aniqlashda esa an’anaviy 
iqtisodiyot bilan qiyosiy tahlil usuli qo‘llanildi. O‘zbekistondagi rivojlanish tendensiyalarini baholashda me’yoriy-
huquqiy hujjatlar, xususan, “Raqamli O‘zbekiston – 2030” strategiyasining mazmun-mohiyatini tavsiflovchi 
mazmuniy (kontent) tahlil usulidan foydalanildi.

O‘zbekistonning xalqaro raqamlashuv darajasini baholashda BMTning Elektron hukumat rivojlanish 
indeksi (EGDI) metodologiyasiga asoslangan statistik ma’lumotlardan, shuningdek, OECDning raqamli 
transformatsiyani o‘lchash bo‘yicha ishlab chiqqan ko‘rsatkichlar tizimidan foydalanildi [4][5].

T A H L I L  V A  N A T I J A L A R
Raqamli iqtisodiyot – bu axborot-kommunikatsiya texnologiyalari, raqamli platformalar va katta 

ma’lumotlardan foydalanish asosida tovar va xizmatlarni ishlab chiqarish, taqsimlash, almashish va iste’mol 
qilish jarayonlarini o‘z ichiga oluvchi iqtisodiy faoliyat tizimidir. Uni an’anaviy iqtisodiyotdan farqlovchi asosiy 
xususiyatlarga quyidagilarni kiritish mumkin:

Birinchidan, axborot va ma’lumot raqamli iqtisodiyotning asosiy ishlab chiqarish omiliga aylanadi – an’anaviy 
iqtisodiyotda yer, mehnat va kapital asosiy omillar hisoblansa, raqamli iqtisodiyotda ma’lumot (data) qo‘shimcha 
qiymat yaratishning muhim manbaiga aylanadi. Ikkinchidan, tarmoq samarasi (network effect) kuchayadi, 
ya’ni raqamli platformadan foydalanuvchilar soni ortgani sari uning qiymati ham ortib boradi. Uchinchidan, 
dematerializatsiya yuz beradi – ko‘plab mahsulot va xizmatlar moddiy shakldan raqamli shaklga o‘tadi (elektron 

kitoblar, onlayn ta’lim, masofaviy xizmatlar). To‘rtinchidan, platforma iqtisodiyoti shakllanadi – bunda iqtisodiy 
aloqalar mahsulot ishlab chiqaruvchi va iste’molchini bevosita bog‘lovchi raqamli platformalar orqali amalga 
oshiriladi. Beshinchidan, globallashuv jarayonlari kuchayib, iqtisodiy aloqalarning hududiy qamrovi kengayadi 
– raqamli tijorat milliy chegaralardan qat’i nazar amalga oshirilishi mumkin.

O‘zbekistonda raqamli iqtisodiyotni rivojlantirish davlat siyosatining ustuvor yo‘nalishlaridan biriga aylangan. 
Bu boradagi dastlabki strategik hujjatlardan biri sifatida Oʻzbekiston Respublikasi Prezidentining 2018-yil 
3-iyuldagi “O‘zbekiston Respublikasida raqamli iqtisodiyotni va kripto-aktivlar aylanmasi sohasini rivojlantirish 
chora-tadbirlari to‘g‘risida”gi PQ-3832-son1 qarorini ko‘rsatish mumkin [6]. Ushbu borada amalga oshirilayotgan 
islohotlarning asosiy huquqiy negizini O‘zbekiston Respublikasi Prezidentining 2020-yil 5-oktabrdagi “Raqamli 
Oʻzbekiston — 2030” strategiyasini tasdiqlash va uni samarali amalga oshirish chora-tadbirlari toʻgʻrisida”gi 
PF-6079-son2 Farmoni tashkil etadi [7]. Strategiya iqtisodiyot tarmoqlari, ijtimoiy soha va davlat boshqaruvi 
tizimining jadal raqamli rivojlanishini ta’minlashga, shu jumladan, elektron davlat xizmatlarini ko‘rsatish 
mexanizmlarini takomillashtirishga qaratilgan.

Raqamli iqtisodiyotning ayrim tarmoqlarini tartibga soluvchi maxsus qonunchilik bazasi ham shakllangan. 
Xususan, Oʻzbekiston Respublikasining 2022-yil 29-sentabrdagi “Elektron tijorat to‘g‘risida”gi O‘RQ-792-
son3 Qonun elektron shartnomalar tuzish tartibini “Raqamli O‘zbekiston – 2030” strategiyasida belgilangan 
maqsadlar asosida takomillashtirgan [8]. Undan oldin qabul qilingan Oʻzbekiston Respublikasining 2003-yil 
11-dekabrdagi “Axborotlashtirish to‘g‘risida”gi 560-II-son4 Qonun esa axborotlashtirish, axborot resurslari va 
axborot tizimlaridan foydalanish sohasidagi munosabatlarni tartibga soluvchi dastlabki bazaviy hujjatlardan 
biri bo‘lib xizmat qilmoqda [9]. Bunday me’yoriy-huquqiy bazaning izchil takomillashtirilishi raqamli iqtisodiyot 
subyektlari uchun huquqiy barqarorlik va aniqlikni ta’minlashga xizmat qiladi.

BMTning 2024-yilgi Elektron hukumat taraqqiyoti bo‘yicha ma’ruzasiga ko‘ra, O‘zbekistonning EGDI 
ko‘rsatkichi 2022-yildagi 0,7265 qiymatdan 2024-yilda 0,7999 qiymatigacha oshgan bo‘lib, bu mamlakatimizni 
“juda yuqori EGDI” guruhiga olib kirgan [5][11]. Ayniqsa, onlayn xizmatlar indeksi bo‘yicha O‘zbekiston yuqori 
ko‘rsatkichga ega davlatlar qatoriga kiritilgan, bu esa elektron davlat xizmatlarini ko‘rsatish sohasida amalga 
oshirilayotgan islohotlarning samaradorligidan dalolat beradi. So‘nggi yillarda mamlakatimizda elektron tijorat 
hajmining oshishi, mobil banking va to‘lov tizimlarining keng tarqalishi, IT-parklarning faoliyat yuritishi hamda 
dasturiy ta’minot va axborot texnologiyalari sohasidagi xizmatlar eksportining o‘sishi raqamli iqtisodiyotning 
milliy iqtisodiyot tarkibidagi o‘rni tobora mustahkamlanib borayotganidan dalolat beradi. Shu bilan birga, 
hududlar kesimida raqamli infratuzilmani yanada muvozanatli rivojlantirish, aholining raqamli savodxonlik 
darajasini izchil oshirish, kiberxavfsizlik tizimini mustahkamlash hamda raqamli iqtisodiyotni tartibga soluvchi 
qonunchilik bazasini yanada takomillashtirish uchun keng imkoniyatlar mavjud.

X U L O S A  V A  T A K L I F L A R
O‘tkazilgan tadqiqot natijasida raqamli iqtisodiyot zamonaviy iqtisodiy taraqqiyotning muhim omiliga 

aylanganligi [1][3], uning axborot-markazlashganlik, tarmoq samarasi, dematerializatsiya va platformaviylik 
kabi o‘ziga xos xususiyatlari mavjudligi aniqlandi [2]. O‘zbekistonda 2018-yildagi dastlabki qarordan [6] 
“Raqamli O‘zbekiston – 2030” strategiyasigacha [7] hamda tegishli sohaviy qonunchilik [8][9] doirasida 
amalga oshirilayotgan islohotlar raqamli transformatsiya jarayonini jadallashtirishga xizmat qilmoqda, bu esa 
O‘zbekistonning xalqaro EGDI reytingidagi o‘sishida ham o‘z aksini topmoqda [5][11].

Yuqoridagilarni inobatga olgan holda, quyidagi taklif va tavsiyalar ishlab chiqildi: birinchidan, hududlar 
kesimida raqamli infratuzilmani yanada muvozanatli rivojlantirish bo‘yicha maqsadli dasturlarni kuchaytirish; 
ikkinchidan, aholi, ayniqsa, qishloq joylardagi fuqarolar o‘rtasida raqamli savodxonlikni oshirish bo‘yicha uzluksiz 
ta’lim dasturlarini joriy etish; uchinchidan, kichik va o‘rta biznes subyektlarini elektron tijoratga jalb qilish uchun 
qulay soliq va moliyaviy rag‘batlantirish mexanizmlarini yaratish; to‘rtinchidan, kiberxavfsizlik sohasidagi me’yoriy-
huquqiy bazani xalqaro standartlarga muvofiqlashtirish; beshinchidan, raqamli iqtisodiyot ko‘rsatkichlarini 
statistik hisobga olishning milliy metodologiyasini OECD va BMT tavsiyalariga muvofiq takomillashtirish. Ushbu 
chora-tadbirlarning amalga oshirilishi O‘zbekiston iqtisodiyotining raqamli transformatsiyasini jadallashtirish va 
uning xalqaro raqobatbardoshligini oshirishga xizmat qiladi.

1	  Oʻzbekiston Respublikasi Prezidentining 2018-yil 3-iyuldagi “O‘zbekiston Respublikasida raqamli iqtisodiyotni va kripto-aktivlar 
aylanmasi sohasini rivojlantirish chora-tadbirlari to‘g‘risida”gi PQ-3832-son qarori: https://www.lex.uz/docs/-3806053 

2	  O‘zbekiston Respublikasi Prezidentining 2020-yil 5-oktabrdagi “Raqamli Oʻzbekiston — 2030” strategiyasini tasdiqlash va uni 
samarali amalga oshirish chora-tadbirlari toʻgʻrisida”gi PF-6079-son Farmoni: https://lex.uz/docs/-5030957 

3	  Oʻzbekiston Respublikasining 2022-yil 29-sentabrdagi “Elektron tijorat to‘g‘risida”gi O‘RQ-792-son Qonun: https://lex.uz/uz/docs/-
6213382 

4	  Oʻzbekiston Respublikasining 2003-yil 11-dekabrdagi “Axborotlashtirish to‘g‘risida”gi 560-II-son Qonun: https://lex.uz/docs/-83472 

